Lífeindafræðingar athugið!

Fyrir hvern unninn klukkutíma sem er utan fasts vinnutíma má taka út frí í stað greiðslu.  Þá er stuðullinn 1.8 klst fyrir 1 unna stund.

Áríðandi
Enn er það ekki öllum ljóst að við eigum RÉTT á fríi fyrir 7 daga vinnu.

Eins eigum við að virða rétt okkar til 11 klst. hvíldar á sólarhring.

Sbr. miðlæga kjarasamninginn á heimasíðunni okkar  
 Hvíldartími

2.4.1
Vinnutíma skal haga þannig að á hverjum sólarhring, reiknað frá byrjun vinnudags, fái starfsmaður a.m.k. 11 klst. samfellda hvíld.  Á skipulegum vaktaskiptum er þó heimilt að stytta hvíldartíma í allt að 8 klst., sbr. þó bókun vegna a. og d. liðar 13. gr. í samningi ASÍ, BHM, BSRB og KÍ og samninganefnda ríkisins og Reykjavíkurborgar og Launanefndar sveitarfélaga, frá 23. janúar 1997, um ákveðna þætti er varða skipulag vinnutíma.



Verði því við komið, skal dagleg hvíld ná til tímabilsins milli kl. 23:00 og 06:00.


Óheimilt er að skipuleggja vinnu þannig að vinnutími fari umfram 13 klst.

2.4.2
Við sérstakar aðstæður, þegar bjarga þarf verðmætum eða þegar almannaheill krefst þess og halda þarf uppi nauðsynlegri heilbrigðis- eða öryggisþjónustu, má lengja vinnulotu í allt að 16 klst. og skal þá veita undantekningarlaust 11 klst. hvíld í beinu framhaldi af vinnunni án skerðingar á rétti til dagvinnulauna auk álags. 


Í þeim tilvikum að sérstakar aðstæður gera það óhjákvæmilegt að víkja frá daglegum hvíldartíma, gildir eftirfarandi:  Séu starfsmenn sérstaklega beðnir að mæta til vinnu áður en 11 klst. hvíld er náð, er heimilt að fresta hvíldinni og veita síðar þannig að frítökuréttur, 1½ klst. (dagvinna), safnist upp fyrir hverja klukkustund sem hvíldin skerðist.  Heimilt er að greiða út 1/2 klst. (í dagvinnu) af frítökuréttinum, óski starfsmaður þess.  Í öllum tilfellum er óheimilt að skerða 8 klst. samfellda hvíld. 


Vinni starfsmaður það lengi á undan frídegi eða helgi að ekki náist 11 klst. hvíld miðað við venjubundið upphaf vinnudags, skal fara með það á sama hátt.  Komi starfsmaður til vinnu á frídegi eða helgi, greiðist yfirvinnukaup fyrir unninn tíma án frekari aukagreiðslna af þessum sökum. 


Uppsafnaður frítökuréttur skv. framangreindu skal koma fram á launaseðli og veittur í hálfum og heilum dögum utan annatíma í starfsemi stofnunar í samráði við starfsmenn enda sé uppsafnaður frítökuréttur a.m.k. 4 klst.  Við starfslok skal ónýttur frítökuréttur starfsmanns gerður upp og teljast hluti ráðningartíma. 

2.4.3.
Á hverju 7 daga tímabili skal starfsmaður hafa a.m.k. 1 vikulegan frídag sem tengist beint daglegum hvíldartíma og skal við það miðað að vikan hefjist á mánudegi. 

2.4.4.
Að svo miklu leyti sem því verður við komið, skal vikulegur frídagur vera á sunnudegi og að svo miklu leyti sem því verður við komið, skulu allir þeir sem starfa hjá sömu stofnun eða á sama fasta vinnustað, fá frí á þeim degi.  Þó má stofnun með samkomulagi við starfsmenn sína fresta vikulegum frídegi þegar sérstakar ástæður gera slík frávik nauðsynleg.  

Sem sagt:  Ef þið vinnið 7 daga í röð – talið frá mánudegi – eigið þið frídag.

Bestu kveðjur,

Kristín Hafsteinsdóttir

